


DAIM NTAWV CEEB TOOM TXOG COV CAI NTAWM COV NEEG RAUG TSIM TXOM TOM QAB TXIAV PLAUB NTUG TAG
Cov neeg raug tsim txom muaj cai paub txog qee yam uas tshwm sim hauv rooj plaub tom qab tus neeg txhaum raug txim lawm. Cov xwm txheej no tsis muaj rau txhua rooj plaub, tiam sis yog tias muaj, tej zaum yuav tshwm sim tom qab ntau lub hli thiab xyoo uas rooj plaub xaus. Nyob rau qee xwm txheej, daim ntawv ceeb toom yuav cia li muab xa ncaj qha rau tus neeg raug tsim txom, tiam sis qee zaus tus neeg raug tsim txom yuav tsum ua daim ntawv thov kev ceeb toom. Daim ntawv no piav txog cov cai uas cov neeg raug tsim txom hauv Minnesota muaj tom qab tus neeg txhaum raug txim lawm.
Kev Tso Tawm Los Sis Kev Txo Ntawm Kev Tswj
Yog tias tus neeg txhaum nyob hauv tsev kaw neeg los sis tsev loj cuj, tus neeg raug tsim txom muaj cai thov kom tau ntawv ceeb toom txog tus neeg txhaum thaum lawv raug tso tawm, txais kev txo txim, cia tso tawm ib ntus yam muaj kev saib xyuas, tau tso cai mus ua hauj lwm, los sis tau khiav dim. Tus neeg raug tsim txom yuav tsum sau ntawv mus rau lub tsev kaw neeg uas tus neeg txhaum tau mus raug kaw thiaj li tau txais cov lus ceeb toom no.
Tsev Kaw Neeg: Tiv tauj lub tsev kaw neeg thiab nug seb yuav xa daim ntawv thov mus rau qhov twg yog xav tau cov xov txog tus neeg txhaum thaum lawv raug tso tawm los sis raug txo qib kaw. Yog xav paub tias tus neeg txhaum raug kaw qhov twg, mus rau www.vinelink.com los sis hu rau 877-664-8463 kom nrhiav tau cov tsev kaw neeg nyob hauv Minnesota.
Lub Tsev Loj Cuj Minnesota Department of Corrections (DOC):  Kev ceeb toom txog kev tso tawm los sis kev txo qib ntawm kev kaw rau cov neeg txhaum uas raug kaw hauv cov tsev loj cuj DOC yog los ntawm Minnesota Haven. Yog xav tau kev ceeb toom thov ua daim ntawv Minnesota Haven Registration uas nyob rau ntawm DOC qhov website: (mn.gov/doc/victims notification-of-custody-status-and-release/). Cov neeg raug tsim txom quab yuam mos deev los ntawm cov neeg raug txim uas nyob DOC muaj cai txais kev ceeb toom ntau dua thiab lawv yuav tsum cuv npe rau Minnesota Haven thiaj li tau txais cov lus ceeb toom no. 
Yog muaj lus nug thiab xav tau kev pab tiv tauj DOC Victim Services and Restorative Justice Unit ntawm 651-361-7250, 800-657-3830, los sis email rau victimassistance.doc@state.mn.us.

Tus neeg raug tsim txom yuav tsum sau ntawv mus rau lub tsev kaw neeg los sis lub tsev loj cuj uas tus neeg ua txhaum raug kaw thiaj li tau txais lus ceeb toom txog lawv qhov kev tso tawm los sis kev txo qib kaw.
Kev Thov Rov Xyuas Kev Txiav Txim
Tus kws lij choj foob yuav tsum ceeb toom rau tus neeg raug tsim txom yog tias muaj kev thov kom rov qab qhib xyuas rooj plaub. Daim ntawv ceeb toom no yuav tsum muaj ib daim qauv ntawm tsab ntawv thov kev rov xyuas kev txiav txim (uas tej zaum yuav yog sau los ntawm tus kws lij choj foob los sis tus neeg txhaum), los sis muaj cov lus piav qhia txog cov teeb meem uas tab tom sib cav txog. Tsis tas li ntawd, daim ntawv ceeb toom yuav tsum muaj cov lus piav qhia txog cov txheej txheem ntawm qhov kev rov xyuas rooj plaub, cov sij hawm teem los sib hais dua, cov lus qhia rau tus neeg tsim txom thiab nws tsev neeg tias lawv muaj cai tuaj koom rooj plaub ntawd, thiab yuav tsum sau lub npe nrog rau xov tooj ntawm tus neeg tiv tauj tau rau, yog tias xav paub ntau dua ntxiv.

Tom qab txais kev txiav txim zaum kawg lawm, tus kws lij choj foob yuav tsum ceeb toom rau tus neeg raug tsim txom txog qhov kev txiav txim tshiab ntawd thiab seb qhov kev txiav txim ntawd puas yuav muaj kev cuam tshuam nws li cas.

Yog tias tus neeg txhaum tawm lub sij hawm tos rooj plaub tshiab, tus kws lij choj foob yuav tsum ua txhua yam uas tsim nyog los ceeb toom kom tau tus neeg raug tsim txom kom nws paub yam sai li sai tau.

Tus neeg raug tsim txom tsis tas yuav ua daim ntawv thov tshwj xeeb los txais cov ntawv ceeb toom txog rooj plaub tshiab.
Kev Tshem Tawm
Daim ntawv thov kom tshem tawm: Tus neeg raug tsim txom muaj cai thov kom tau txais lus ceeb toom yog tias tus neeg txhaum xa daim ntawv thov mus tshem tawm cov ntaub ntawv hauv tsev hais plaub uas muaj feem cuam tshuam rau rooj plaub tag los. Thaum cov ntaub ntawv raug tshem tawm li no, nws yuav raug kaw cia thiab tsis pub rau pej xeem pom. Yog tias cov ntaub ntawv raug tshem tawm tag nrho lawm, tus neeg txhaum cov ntaub ntawv raug ntes uas muaj feem cuam tshuam rau rooj plaub ntawd kuj yuav raug kaw cia tseg ib yam nkaus thiab.

Daim ntawv ceeb toom txog daim ntawv thov tshem tawm uas tus kws lij choj foob muab rau tus neeg raug tsim txom yuav tsum qhia txog lawv txoj cai uas tuaj koom tau lub rooj sib hais ntawd thiab qhia hais tias lawv xa tau ib daim ntawv los sis tuaj hais lus tau rau lub rooj sib hais. Tus neeg raug tsim txom yuav tsum piav qhia txog nws txoj kev raug tsim txom thiab nws txoj kev xav txog qhov kev tshem tawm no. Tus kws txiav txim mam li muab cov lus ntawd coj los tshuaj xyuas thiab xav kom tag ua ntej mam li txiav plaub.

Tus neeg raug tsim txom yuav tsum ua daim ntawv thov tshwj xeeb yog xav tau daim ntawv ceeb toom txog daim ntawv thov tshem tawm ntaub ntawv.

Kev Tshem Tawm Ntaub Ntawv los ntawm Kev Pom Zoo: Rau qee yam xwm txheej, tus kws lij choj foob tuaj yeem pom zoo rau qhov kev tshem tawm ntaub ntawv yam tsis tas xa daim ntawv thov mus li. Tus kws lij choj foob yuav tsum ua siab ncaj ncees los ceeb toom rau tus neeg raug tsim txom txog qhov kev tshem tawm cov ntaub ntawv no, ua ntej yuav muab tshem kiag. Tsis tas li, nws yuav tsum muab sij hawm rau tus neeg raug tsim txom los tawm tswv yim los sis qhia seb nws puas txaus siab rau qhov no.

Tus neeg raug tsim txom tsis tas yuav ua daim ntawv thov tshwj xeeb los txais daim ntawv ceeb toom txog kev tshem tawm cov ntaub ntawv.


Kev Hloov uas Tuaj Yeem Hloov Tau Tus Neeg Txhaum Lub Txim
Kev Hloov Lub Txim: Tej zaum lub tsev hais plaub yuav txiav txim siab hloov tus neeg txhaum thawj lub txim tom qab hais ib rooj plaub tshiab los yog muaj ib qho kev txiav txim tshiab. Rau cov xwm txheej li no, tus kws lij choj foob yuav tsum ceeb toom rau tus neeg raug tsim txom txog cov kev hloov pauv no, thiab tso cai rau nws los koom lub rooj sib hais tshiab, thiab qhia txog nws txoj cai los tawm suab tau txhawm rau lub hom phiaj no.
Kev Kho Lub Txim: Tus kws lij choj foob muaj cai thov kom hloov kho tus neeg txhaum lub txim txhaum. Hauv cov xwm txheej no, tus kws lij choj foob yuav tsum ceeb toom rau tus neeg raug tsim txom txog daim ntawv thov kom hloov kho txoj kev txiav txim, thiab qhia txog nws txoj cai los tawm tsam tau qhov kev hloov kho ntawd, los sis sau ntawv los yog tawm suab los koom lub rooj sib hais tshiab.
Kev Txo Lub Sij Hawm Raug Kaw los Sis Lub Sij Hawm Tswj Xyuas: Qee tus neeg uas raug kaw hauv tsev loj cuj DOC muaj peev xwm txo tau lawv lub sij hawm raug kaw los sis lub sij hawm tswj xyuas los ntawm kev khwv tau cov qhab nia hu uas “incentive credits”. Lub sij hawm ua cov txheej txheem ntawm kev ntsuam xyuas thiab lub sij hawm uas tus neeg raug txim txais kev pab, DOC yuav tsum ceeb toom rau tus neeg raug tsim txom tib si kom lawv muaj feem faib tau tswv yim los yog tawm suab thiab. 
Tus neeg raug tsim txom tsis tas yuav ua daim ntawv thov tshwj xeeb los txais cov ntawv ceeb toom txog cov kev hloov kho no.

Daim Ntawv Ceeb Toom Hais Txog Tsab Ntawv Thov Txim
Yog tias tus neeg raug tsim txom xav paub seb tus neeg ua txhaum puas tau xa ib tsab ntawv thov txim, tus neeg raug tsim txom yuav tsum sau ib daim ntawv thov mus rau tus thawj coj ntawm lub tsev kaw neeg hauv nroog uas tus neeg ua txhaum raug kaw, los sis yog tias tus neeg raug kaw nyob hauv Department of Corrections (DOC), ces yuav tsum sau daim ntawv mus rau tus commissioner of corrections los sis hais kom DOC Victim Assistance and Restorative Justice Program pab xa daim ntawv thov.
Tus neeg raug tsim txom yuav tsum ua daim ntawv thov kom thiaj li tau txais qhov ceeb toom no.

Kev Tso Cai Rau Kev Kho Mob – Thov Kev Tso Cai
Tus neeg raug tsim txom muaj cai txais lus ceeb toom thaum lub chaw hauj lwm ntawm tus kws lij choj hauv nroog xa daim ntawv thov kom tso cai rau tus neeg ua txhaum mus kho mob. Tus kws lij choj hauv nroog uas xa daim ntawv thov yuav tsum ua siab ncaj los ceeb toom txog qhov no rau txhua tus neeg raug tsim txom uas muaj feem xyuam rau qhov teeb meem.

Tom qab cov txheej txheem ua tiav tag lawm, tus kws lij choj hauv nroog yuav tsum ceeb toom rau tus neeg raug tsim txom txog qhov kev txiav txim rau daim ntawv thov ntawd. Yog tias tus neeg txhaum tau kev tso cai rau kev kho mob lawm, tus kws lij choj foob yuav tsum ceeb toom rau tus neeg raug tsim txom txog cov txheej txheem uas lawv yuav tsum ua yog tias lawv xav tau kev ceeb toom txog tus neeg txhaum kho txoj kev tswj xyuas.

Tus neeg raug tsim txom tsis tas yuav ua daim ntawv thov tshwj xeeb los txais daim ntawv ceeb toom txog daim ntawv thov kev tso cai rau kev kho mob.

Kev Tso Cai Rau Kev Kho Mob – Kev Hloov Hauv Kev Tswj Xyuas/ Kev Tso Tawm 
Yog tias tus neeg ua txhaum tau kev tso cai mus kho mob hauv ib lub chaw kho mob, tus neeg raug tsim txom muaj cai thov kom txais lus ceeb toom yog tias muaj kev hloov hauv tus neeg ntawd txoj kev tswj xyuas. Kev hloov hauv txoj kev tswj suav nrog thaum tus neeg raug thauj mus rau lwm qhov chaw, raug tso tawm ib ntus, tau txais qhov txheej muaj cai tso tawm ib ntus los sis kev npaj los tso tawm ib ntus, los sis raug tso tawm kiag lawm. Thaum tab tom xav txog kev hloov no, tus thawj coj ntawm lub chaw kho mob yuav tsum ceeb toom rau tus neeg raug tsim txom txog lawv txoj cai los xa tau ib daim ntawv sau tawm suab los tham txog lawv txoj kev xav txog qhov kev txiav txim tshiab ntawd.


Tus neeg raug tsim txom yuav tsum sau ntawv mus rau tus thawj coj ntawm lub chaw kho mob (los sis tus neeg uas lawv tau tsa los saib xyuas qhov no) kom tau txais daim ntawv ceeb toom txog kev hloov ntawm tus neeg txhaum txoj kev tswj.


YUAV UA LI CAS THIAJ LI THOV TAU KEV CEEB TOOM 
Rau cov lus ceeb toom no uas yuav tsum muaj daim ntawv thov sau rau tus kws lij choj foob, thov ua kom tiav daim ntawv Post-Conviction Notification Request uas tau muab rau koj, los sis koj sau koj ib daim ntawv, thiab xa rov qab mus rau lub chaw hauj lwm ntawm tus kws lij choj foob.
Yog tias koj muaj lus nug txog cov cai no, thov tiv tauj lub chaw hauj lwm ntawm tus kws lij choj foob.

CEEB TOOM: 
Qee qhov kev ceeb toom rau tus neeg raug tsim txom yuav tsis muaj ua ntej ntau xyoo tom qab kev txiav plaub. Cov neeg raug tsim txom uas xav tau kev ceeb toom txog cov xwm txheej uas tshwm sim tom qab kev txiav txim yuav tsum muab lawv cov ntaub ntawv tiv tauj tshiab mus rau lub chaw uas muaj lub luag hauj lwm ua cov ntawv ceeb toom ntawd.

